
Shri Narayana Stotram

શ્રીનારાયણસ્તોત્રમ્

સ્વં ચિદ્રત્નં ચિરનં યદિ સમુદયતે નષ્ટમન્વેષ્ટુમિચ્છા
શ્રેયઃપાત્રે તદા સ્વં હૃદિ મિલદમલસ્નેહપૂરસ્ય પૂર્ણે ।

આસાદ્ય દ્યોતમાનં ભૃશમકૃશદશાસંહૃતાંહઃપતઙ્ગં
દધ્યાદધ્યાત્મદીપં દલિતતમતમઃસ્તોમમીશસ્ય ધામ ॥ ૧॥

રુગ્ણક્લેશાટવીકં રિપુવિસરસરઃક્ષોભવેતણ્ડશુણ્ડા-
દણ્ડાભં સક્થિકાણ્ડં કલયતુ મનસા પુણ્ડરીકેક્ષણસ્ય ।

બાહુઃ  સંવાહયન્ત્યા જલનિધિદુહિતુર્યત્ર ગાઙ્ગેયગૌરી
સ્વર્ગઙ્ગામ્ભોજિનીવ  સ્ફુરતિ વિકસતા પાણિપાથોરહેણ ॥ ૨॥

અમ્ભોજાક્ષસ્ય જમ્ભાહિતમણિરુચિરૌ પીવરાવૂરુરમ્ભા-
સ્તમ્ભૌ સન્તાપશાન્ત્યૈ હૃદયભુવિ સમારોપ્ય સમ્ભાવનીયૌ ।

આલબ્ધ્વા યૌ ભવાબ્ધિપ્લવઘટનપટૂ પુણ્યલાવણ્યપૂરા-
પ્લાવે પારિપ્લવાત્મા સ્પૃહયતિ ન જનસ્તસ્ય પારાય દૂરાત્ ॥ ૩॥

સ્થૂલત્વાદ્યોગયોગ્યૌપયિકતનુગૃહસ્થૂણસૌભાગ્યયોગ્યં
ધ્યાયેદસ્યોરુકાણ્ડં નિગમનિભમહાશાખિશાખાપ્રકાણ્ડમ્ ।

યસ્મિન્ વ્યાયચ્છમાના મુનિહૃદયભિષગ્વર્ધમાનપ્રભાવાઃ
પ્રાયેણ પ્રૌઢકામાદરિચયવિજયે સાંયુગીના ભવન્તિ ॥ ૪॥

મધ્યે લાવણ્યપૂરં ઘનજઘનતટચ્છદ્મના પદ્મનાભ-
સ્યોઞ્ચૈરુદ્ભાસમાનં પુલિનમમલિનં ચિન્ત્યતાં ચક્રચારુ ।

યસ્મિન્ વિશ્રમ્ય સમ્યઙ્મતિરતિચતુરા પારકાઙ્ ક્ષીશ્વરાણાં
પારં સંસારસિન્ધોઃ કરકમલપરિપ્રાપ્તકલ્પં વિવેદ ॥ ૫॥

સજ્જં સિંહાસનં   તજ્જઘનમનુ મનઃ શાન્તિસામ્રાજ્યસુસ્થં
સ્થાપ્યં યસ્યોપરિષ્ટાલ્લસતિ સિતતમસ્પષ્ટરોમાલિદણ્ડમ્ ।

શ્રીવત્સચ્છત્ર(ધા) રાદપિ મણિરશનાહારિહીરાશ્મરશ્મિ-
શ્રેણિઃ પ્રેઙ્ઘન્મરાલી ?? વિસમરસુષમોડ્ડામરા ચામરાલી ॥ ૬॥

સારં સન્નાભિશોભં દ્યુમણિગણલસત્તેજસા ભ્રાજમાનં
શ્રીકાન્તસ્યાન્તરઙ્ગં  જઘનમિતિ મતં ચક્રમન્યદ્વિચિન્ત્યમ્ ।

ધારા સૌદર્શની સા જરઠરિપુઘટાદુઃસહા યત્સહાયા
ગ્રીવાગ્રાવ્ણિ છિદાયૈ ભિદુરમદભિદિ પ્રાભવકૈટભેયે ॥ ૭॥

સ્ફીતં પીતામ્બરસ્યામ્બરમપિ મનસાસંસ્તુવીતાસ્ત્ર(સ્ત) સામ્યમ્ ।
યત્તેજઃપીતભાવાદિતરકનકરુગ્વન્તુનઃ પીતનામ ।

યત્યાભ્યર્ણે સુવર્ણક્ષિતિધરશિખરક્ષેપદેક્ષે સમિત્યાં
વેપેતે મ્લાન્યુપેતે બત પતગપતેઃ સ્થાસ્નુની કિં  પતત્રે ॥ ૮॥

જમ્બૂજામ્બુસ્રવન્તીતટકનકકનત્પઙ્કશઙ્કાં દધાનં
સિદ્ધાનાં દાનવારેર્વસનમનુસરેદ્યત્સકાશે ચકાસ્તિ ।

કાઞ્ચીમાણિક્ય ભૌધો જઘનનિહિતયોઃ પ્રાઙ્મધોઃ કૈટભસ્ય
પ્રાયસ્તાદૃક્છિરોજામ્બવયુગલગલલ્લોહિતામ્બુપ્રવાહઃ ॥ ૯॥

વિસ્પષ્ટં તદ્વપુષ્યાવરણમનુગુણે નીચિ નીલાભ્રલીલે
વિક્ષેપં ચામરીચામરમૃદુપવનેનાત્મનાપ્યાદદાને ।

સ્વધ્યાતૄણાં નૃણાં તદ્દ્વયમપનુદતી  જીવભાવે નિદાનં
વિદ્યુદ્વિદ્યોતહૃદ્યે હૃદિ વિહર હરેરન્તરીયોત્તરીયે ॥ ૧૦॥

મધ્યં ચામુષ્ય કાઞ્ચીમણિગણકિરણસ્પષ્ટગમ્ભીરનાભી-
શોભં તદ્ગર્ભગર્તોત્થિતશિતિભુભ(જ)ગીભ્રાન્તિભૃદ્રોમલેખમ્ ।

કાલિન્દીભઙ્ગભઙ્ગીપ્રવલદલિકુલાસન્નરાજીવરાજી  -

પાંશૂ (સુ)(સ્તૂ)(સોમો)પમત્વિડ્વસનનિવસિતં ચિન્તનીયં તનીયઃ ॥ ૧૧॥
ઉન્મીલલ્લોમલેખામૃદુલનવલતામૂલબદ્ધાલવાલં
ધત્તાં સિદ્ધાદિમસ્યાસુનિયમનબિલં ભૂલપદ્માલયસ્ય ।

સઙ્ક્ષિપ્તાનાં સ્વકુક્ષૌ (કિસ)(પ્રવિ)લયસમયે વિષ્ટપાનાં પ્રવેશ-
દ્વારં નાભિં  ગભીરાં ભુવનભયભિદશ્ચિન્તયેચ્ચેતસોઽન્તઃ ॥ ૧૨॥

ધત્તાં ચિત્તેઽસ્ય નાભિહ્રદમતિહૃદયાહ્લાદનં  યત્ર પુણ્યૈઃ
સ્નાતા લાવણ્યતોયૈર્ભજતિ મુનિસતિઃ પૂતતાં યન્નિગૂઢમ્ ।

સ્રષ્ટુશ્વાવેશનં સન્મધુપજનમનોરઞ્જનાયૈ ચ ગઞ્જા-

કઞ્જં રોમાલિમાલાનુસરતિ મધુનઃ સૌરભે બદ્ધબુદ્ધિઃ ॥ ૧૩॥
સંસારક્ષારવારાનિધિતરણવિધૌ બદ્ધરામાલિલીલા-

રોમાલી તુષ્ટિયષ્ટિર્ઘનવૃજિનવનીલાવિની ભાવનીયા ।
પશ્યામઃ શ્યામસૂત્રં નિહિતમિવ સમં ભૂમિસીમાવિભાગં
કર્તુ ભર્તુઃ શરીરે કિલ કલહજુષાયાં  કલત્રદ્વયેન ॥ ૧૪॥

મીનૈઃ સ્વાન્તર્નિલીનૈર્મુનિહૃદયમયૈઃ   શ્લાઘ્યગમ્ભીરિમશ્રી-
ર્ભાવ્યા કીર્તિપ્રસૂનૈઃ   સુરભિરભિનવૈરબ્જનાભસ્ય નાભિઃ ।

રોમાલીકાલિયોઽસૌ ભજતિ ગતિભિદઃ સૌભરેઃ શાપપાશાત્
દુઃસર્પં સર્પહન્ત્રા હ્રદમિવ  કલયન્ યં (યાં) કલિન્દાત્મજાયાઃ ॥ ૧૫॥

નાભ્યાઃ સારોજનાભ્યા વિલસદિવ બહિર્ભૂય ગર્ભાજ્જનન્યા
બાલત્વાન્નીલરોમાવલિનિભનિભૃતં તન્નભોઽન્તર્નિભાલ્યમ્   ।

જાને યસ્યૌચિતી સા કવિભિરભિમતા શ્યામતા ખડ્ગલેખો-
પઝં સદ્યઃપ્રસૂતાર્ભકભૃશશિશુતોપક્રમં યા ગતા ચ ॥ ૧૬॥

વક્ષોઽધિક્ષોભપક્ષં નગરિપુનગરીનાગરીણાં ગરીયઃ
સૌન્દર્યોદ્ગારહૃદ્યં સ્વહૃદિ ભગવતો ભાવયેદ્ભક્તિયુક્તઃ ।

વિદ્યુલ્લોલાપિ યસ્મિન્ સલિલઘનઘને શ્યામલે પ્રેમવશ્યા
પશ્યાપ્તસ્થેમસીમાકષદૃષદિ લસદ્ધેમલેખેવ લક્ષ્મીઃ ॥ ૧૭॥

શ્રીવત્સાઙ્કસ્ય વક્ષઃ સ્મરતુ ચિરતરં ભ્રાતરાવબ્ધિપુત્રૌ
બિભ્રદ્યત્નેન રત્ને વરમણિરમણીવર્ગયુગ્મપ્રધાને ।

લક્ષ્મીસમ્ભોગલક્ષ્મસ્તનયુગલલગત્કુઙ્કુમં  કૌસ્તુભોઽસ્યા
લજ્જાલોપાય યસ્મિંસ્તિરયતિ   તરુણાર્કાંશુસઙ્કાશભાસા ॥ ૧૮॥

ધૌતં લાવણ્યનીરૈઃ શિશિરમપિ રમાશ્વાસસંજ્ઞૈઃ સમીરૈઃ
સાન્દ્રીભૂતેન્દ્રનીલૈઃ સપટિમઘટિતં કુટ્ટિમં  સ્નિગ્ધમુગ્ધમ્ ।

ધ્યાતવ્યં માધવોરઃસુરતરુસુમનઃસ્રક્સ્ફુરત્પુષ્પતલ્પે
યસ્મિન્નાનન્દનિદ્રાં ભજતિ મુનિમનો વિસ્મૃતાશેષતાપમ્ ॥ ૧૯॥

દુર્ધર્ષં વૈરિવર્ગૌર્વિતતમતિદૃઢં   પુણ્ડરીકાક્ષવક્ષો
વીક્ષેત ધ્યાનદૃષ્ટ્યામરનગરમહાદ્વારરક્ષાકવાટમ્ ।

ચિત્રં યત્પાર્શ્વયોસ્તા ધનમપિ ઘટિતા અર્ગલા દોર્ગણાખ્યા
ગર્વેણાનર્ગલાનાં સમિતિ દિતિભુવાં સ્વર્ગમાર્ગં દિશન્તિ ॥ ૨૦॥

ઉદ્યત્પ્રદ્યોતનાભો મણિરુરસિ લસન્ પદ્મનાભસ્ય ભાવ્યો
યદ્દીપ્તિવ્યાપ્તિલુપ્તા દ્યુતિરમણિશિરોરત્નખદ્યોતરાશેઃ ।

કિં  વાન્યદ્દૈન્યમાગાદહહ (?) મહર્દીપવદ્યત્સમીપે

જૈત્રં નેત્રં સ્ફુટં ધૂર્જટિનિટિલતટે શોચનીયસ્વશોચિઃ ॥ ૨૧॥
ઉદ્યન્તં ભાનુમન્તં જનનયનમુદે કૌસ્તુભાહ્વાં વહન્તં
તદ્વક્ષોદેશભાજં ભજતુ નિજહૃદા પદ્મરાગાધિરાજમ્ ।

તેજોજાલાનિ બાલાતપપટલયતા દિઙ્મુખોદ્ દ્યોતહેતો-
ર્યેન ક્ષીરોદશાયી હરિરધિશયિતોઽબોધ્યસૃક્સિન્ધુમધ્યમ ॥ ૨૧॥

શ્રીવિષ્ણોઃ કૃષ્ણકાન્ત્યા મરક્તહરિણીં સ્વર્ગવર્ણાં સ્વમૂર્તિં
ભર્તુર્વક્ષઃસ્થલસ્થા ક્ષિતિરિતિ વિદતી શ્રીર્યદન્તઃ સ્ફુરન્તીમ્ ।

રુષ્ટા તુષ્ટા ચ તસ્યામરુણરૂચિરુષા વર્ણસામ્યાવૃતાયાં
ચ્છવ્યા નવ્યાર્કમિત્રં માણિરિયમમલા ધ્યાયતામાયતાસ્થૈઃ ॥ ૨૩॥

અર્કેન્દ્વક્ષસ્ય વક્ષસ્યધિગતસુષમં શ્યામરોમાલિમૌલૌ
શ્રીવત્સં વત્સલાત્મા સ્મરતુ ધવલિમસ્મેરરોમાઙ્કુરાઙ્કમ્  ।

યે કેલીબાલવીરુચ્છિરસિ વિકસિતં દોહદસ્ય પ્રદાના-
દ્દર્શં દર્શં પ્રસૂનસ્તબકમિવ નવં મોદતે પદ્મસદ્મા ॥ ૨૪॥

કુર્વત્પાથોધિમાથોદ્યમસમયપયઃફેનસમ્પર્કતર્કં
તાદૃક્પીતામ્બરોરોઽમ્બરચરશરદચ્છોદભૃચ્છેદહૃદ્યમ્ ।

ચિન્ત્યં શ્રીવત્સચિહ્નં ચિરમુરસિ કૃતં રક્ષણાય પ્રજાનાં
જાલે શ્રીજાનિના યદ્ગુણમતિગુણિતં સાત્વતૈઃ સત્વસંજ્ઞમ્ ॥ ૨૫॥

ભાવં ભાવં સ્વચેતઃ કુમુદમુદુદયો વીતસોમાવદાતો
રોમાવર્તો મુરારેરુરસિચરરમાહાસહૃદ્યોઽનુમોઽદઃ ।

લાવણ્યામ્ભોનિધૌ (ધાને)વપુષિ વિપુષિતોત્ફેનિલાવર્તમૂર્તૌ
ન પ્રત્યાવર્તનાય પ્રભવતિ પતિતં યત્ર નેત્રં મુનીનામ્ ॥ ૨૬॥

કસ્તૂરીકર્દમં શ્રીકુચકલશપરીરમ્ભસંરમ્ભલગ્નં
મગ્નં સાન્દ્રેન્દ્રનીલદ્યુતિજિતનિજરુર્નિઙ્ઝરે    નિહ્નુવાનાન્ ।

ધ્યાયેદ્દોષ્ણોઽથ વિષ્ણોર્મધુકરનિકરૈર્વર્ણગન્ધેન દૂરા-
દાકૃષ્ટૈઃ સન્નિકૃષ્ટૈઃ પુનરનધિગતો હન્ત યદ્વર્ણગન્ધઃ ॥ ૨૭॥

સાનન્દં મન્દરાદ્રેઃ ક્ષિતિયુવતિકુચોત્તુઙ્ગમાલિઙ્ગ્ય   શ‍ૃઙ્ગં
નાનાધાત્વઙ્ગરાગચ્છુરણશબલિતાઃ   શૂરશ‍ૃઙ્ગારિવેષમ્  ।

રોમાઞ્ચૈનિર્વિશેષં   વ્યદધુરુદધિજોદ્વાહકાલે પુરા યે
તાન્ ભૂષાભોગભાજો ભુજગશયભુજાન્ ભાવનાભિર્ભજેતિ ॥ ૨૮॥

આજાનાજાનુલમ્બાન્ શ્રુતિપથપથિકજ્ઞાનવૃદ્ધાવલમ્બાન્
રાહુદ્વિડ્બાહુદણ્ડાન્   કલયતુ ચતુરઃ કૃષ્ણપાષણ્ડદણ્ડાન્ ।

યાનુજ્ઝિત્વા વિવાદં વિષયવિષરસોદન્યયા ધાવિતાનાં
સંરોધાર્થં ગવામાશ્રયતિ યતિજનઃ સત્રિદણ્ડૈકદણ્ડઃ ॥ ૨૯॥

દૃષ્યદ્દુર્દાન્તદૈત્યર્ષભદમનસહં  ભૂરિભારાતુરાયા-
સ્તદ્વદ્વિશ્વમ્ભરાયા દ્રઢિમબલમવષ્ટમ્ભયોગ્યં દધાનાન્ ।

ધ્યાયેદ્યોગર્ધિસિદ્ધયૈ   ત્રિયુગભુજયુગાન્ સાંયુગીનારિહન્તુઃ
કિં  વા કાલાત્મનોઽસ્યાવયવયુગ (ભુજ)દ્વન્દ્વરૂપાનુરૂપાન્ ॥ ૩૦॥

કમ્બુશ્ચક્રં ચ પાથોરુમથ ચ ગદા તેષુ ચિન્ત્યાનિ કાન્તા
કમ્બુગ્રીવાનિતમ્બાનનપૃથુલતરોરુપ્રકાણ્ડાકૃતીનિ ।

જાનીમો યાન્યજસ્ત્રં નિજકરજલજૈસ્તત્તદઙ્ગે  પ્રિયાયા-
શ્ચિત્તાસઙ્ગં  દધાનઃ કલયતિ કમલાકામુકઃ કામતાતઃ ॥ ૩૧॥

નિષ્કમ્પં કૈટભસ્યાપ્યતિવિકટભુવો વજ્રગાઢપ્રહારાન્??
સોદારો ભૂયસોઽબ્દાંસ્ત્રિભુવનભવનસ્તમ્ભસમ્ભાવનાર્હાન્ ।

પર્યાપ્તં પારિહાર્યાઙ્ગદમયક્લયૈ  રત્નકીલાનુવિદ્ધૈ-
ર્દાર્ઢ્યાઢ્યમ્ભાવુકાસ્તે  દનુજમદભિદો બાહવો ભાવનીયાઃ ॥ ૩૨॥

દિક્પાલાનાં પ્રધાનં વપુરસુવધે દીક્ષિતાન્ ક્ષત્રિયાણાં
જન્મક્ષેત્રાણિ બાહૂન વહત હૃદિ બહૂકૃત્ય ભૃત્યપ્રિયસ્ય ।

લોકાનાં પાલનાયૈ નિયમમુપયતાં શાત્રવત્રાસકાનાં
જ્ઞાતં રાજ્ઞાં સ્વકીયપ્રભવગુણભવો લોકપાલાનુભાવઃ ॥ ૩૩॥

ચિન્ત્યં ચક્રં પ્રપીતામૃતરસસહિતં લોહિતં રાહુકર્ણાત્
પીત્વેવાકુણ્ઠિતાયુઃ  સ્ફુરતિ ચ ન જરાજર્જરા યસ્ય ધારા ।

યન્મધ્યં વાહિનીનાં ન્યવિશત શતશઃ સ્પર્ધમાનારિમૂર્ધ-
ચ્છદ્મન્યાચ્છિદ્ય પદ્માન્યમરજનમુદે સ્રાક્ સ્ત્રજઃસ્રક્ષ્યમાણમ્ ॥ ૩૪॥

ચક્રં શક્રારિશત્રોર્વિમૃશતુ   મનસા લાલસૌલ્લાસલોલૈ-
ર્જ્વાલાજિહ્વાસહસ્રૈ પ્રકટિતવિકટાટોપતર્ષપ્રકર્ષમ્ ।

દૈત્યાસૃક્સિન્ધુપૂરૈઃ કિલ કલશભુવં જેતુમાપીયમાનૈ
ર્યસ્યાલ્પાપ્યાર્દ્રતા નાભ્યુદયતિ હૃદયે રોષશુષ્મોપશુષ્કે ॥ ૩૫॥

શઙ્ખં તં ખલ્વધીયાત્ પ્રલયઘનઘટાગર્જિતૌજરિવઘોષૈ  -
ર્યઃ કૃત્વાનેકકૃત્વોઽનુસમરમસુહૃદ્નર્ભિણભ્રૂણહત્યામ્    ।

પ્રાયશ્ચિત્તં વિધત્તે વિધિવિહિતમરુત્પૂરણેન પ્રયત્નાત્
પ્રાણાયામપ્રયસી પ્રણવગુણનિકાસાદરઃ સૂક્ષ્મનાદૈઃ ॥ ૩૬॥

સૌરભ્યારભ્યમાણર્ધિ  ભિરધરસુધાસાધુમાધુર્યધુર્યૈઃ
પીતૈઃ પીતામ્બરસ્યાસ્યવનજપવનૈર્નિર્ભરં   પૂર્ણગર્ભઃ ।

રૂક્ષાસૃગ્વિસ્રરક્ષોઽસુપવનપિબતા(?) પીવરાં બર્બરીં  વા
કામં કૌમોદકીં  યો હસતિ સ મનસા કમ્બુરાલમ્બનીયઃ ॥ ૩૭॥

ચક્રં વૃક્ણારિચક્રં પરિચરત ધિયા ચણ્ડરુઙ્મણ્ડલાભં
કમ્બું ચાડમ્બરેણાનિભૃતમમૃતરૂગ્બિમ્બસંવાવદૂકમ્ ।

યે કાલિન્દ્યોધકલ્પે હરિરુચિનિચયે તસ્ય ચક્ષૂભવન્તૌ
સ્નેહેન સ્વાનુબિમ્બાવિતિ કિમુભયતઃ પશ્યતઃ પુષ્પવન્તૌ ॥ ૩૮॥

ધ્યાતવ્યં દિવ્યમબ્જં દિતિજવિજયિનો યત્સદેશસ્પૃશોઽબ્જ-
શ્રીસર્વસ્વચ્છિદોઽદોવદનપદજુષો  ભીતમમ્ભોજરાજાત્ ।

નિત્યં નિદ્રાદરિદ્રં વિસૃજતિ મધુનો વિપ્રષોઽશ્રૂદબિન્દૂન્
બન્ધુસ્નેહાનુબન્ધાત્કરસરસિરહાશ્લિષ્યતાશ્વાસ્યતે ચ ॥ ૩૯॥

કઞ્જં યુઞ્જીત ચેતસ્યજિતકરસરોજાધિરાજેન જિત્વા
જીવગ્રાહં ગૃહીતં દલિતમતિતરાં બાહુજપ્રૌઢિ ભાજા ।

પુષ્ટાઃ સર્વસ્વપોષં મધુરમધુભૃતેરક્ષમા બન્ધમોક્ષે
યસ્યાદૂરે રુવત્યો ભ્રમરપરિષદઃ સમ્ભ્રમેણ ભ્રમન્તિ ॥ ૪૦॥

પીત્વા માંસોપદંશં યુધિ રુધિરસુધાં પાટ્યમાનાસુરોરઃ-
પટ્ટવ્યાઘટ્ટઘોષાટ્ટહસિતવિકટં ક્ષીબભાવાન્નટન્તી ।

યા પ્રીતિં  પ્રેતભર્તુવ્યધિત ધૃતવસાલેપનેપથ્યરૌદ્રી
તસ્યા ધ્યાયેદસાધ્યાહિતહૃદયગદાભોગદાયા ગદાયાઃ ॥ ૪૧॥

ભ્રામ્યન્તી દિષ્ટગત્યા હતવૃષપિશિતં પ્રાશ્ય માતઙ્ગકુમ્ભાત્
પીત્વા ચાજૌ મદામ્ભસ્તદનુશયયુતા યા નખાંશુચ્છલેષુ ।

સ્નાન્તી ગઙ્ગાજલેષુ  વ્રતયિતુમિવ તદ્યોષિતાં ગોપયોધુક્
પ્રાયશ્ચિત્તં વહન્તી મહયત મહતીં  તાં ગદાં ધર્મસેતોઃ ॥ ૪૨॥

દોર્વૃન્દેન્દીવરસ્રક્ચયચરમરચરામ્ભોજચાતુર્યભાજાં
ધ્યાયેચ્ચાતુર્ભુજાનાં વિધિનિટિલલિપેરુત્કિરાણાં કરાણામ્ ।

ક્ષ્માલક્ષ્મ્યોશ્ચારૂગારૂત્મતકનકઘટાટોપવત્સુ સ્તનેષુ
ન્યસ્તા યે ભદ્રકુમ્ભોપરિપરિવિલસત્પલ્લવત્વં ભજન્તે ॥ ૪૩॥

દાતું મુક્તીશ્ચતસ્રઃ સ્વરુચિસમુચિતં યોગિને યૌગપદ્યે ।
નોદ્યચ્છન્તઃ પુમર્થાપણિકવિપણયઃ પાણયોઽજસ્ય ભાબ્યાઃ ।

યૈર્મુષ્ટીમુષ્ટિ રુષ્ટૈરપિ યુધિ મધુના કૈટભેનાપિ સાર્ધં
તાભ્યાં સ્રષ્ટું શિરોભ્યો વિતરિતુમભયં બદ્ધમુષ્ટિત્વમૌજ્ઝિ ॥ ૩૪॥

યા બદ્ધા યાનધોઽધો ભૃશમનિશમપાં રત્નરોચિર્મયીનાં
પૂર્ણા સ્વર્ણાલવાલાવલિરિવ કલિતા ભાર્મણી સોર્મિકાલી   ।

વિદ્વત્પૂજ્યસ્ય રજ્યન્નખમૃદુલતલાનઙ્ગુલીભક્તિયુક્તા -
નારક્તાન ભક્તવાઞ્છાઘટનસુરવિટપ્યઙ્કુરાન  સંસ્મરેત્તાન્ ॥ ૪૫॥

સોત્કર્ષં કઙ્કણાઙ્કૈઃ સરસિજવસતેરશ્લથાશેષાગ્નૈ-
ર્વૈકુણ્ઠાધીશકણ્ઠઃ સ્ફુટદરસુષમાનાદરો ભાવનીયઃ ।

યત્સૌભાગ્યાભિભૂતો નિજનિકટચરઃ પાઞ્ચજન્યોઽપિ ચિન્તા-
જન્યં શૂન્યાન્તરત્વં પ્રકટયતિતરાં પાણ્ડુભૂયં ચ ભૂયઃ ॥ ૪૬॥

ત્રય્યાઃ સઞ્ચારપદ્યા ઇવ નિજવચસસ્તાં ત્રિરેખાં દધાને (નઃ)
સોત્કણ્ઠં કણ્ઠદેશે (શો) દશતુ કલિમતિં  કેલિકણ્ઠીરવસ્ય ।

અધ્વન્યાસિન્ધુકન્યાદૃગધિરુચિતયા યત્ર ચિત્રીયમાણે
ચિત્રાયાં પ્રાપ્ય યાત્રામિવ ન હિ પુનરાવર્તતે મોદમાના ॥ ૪૭॥

અર્ચિર્બિમ્બાધ્વનીનાવરવચનમયાન્યધ્વનીનાત્મનીના    -
નીહન્તં યે પવિત્રં વિરચયતિ જનો દીર્ઘદર્શ્યર્ઘપાત્રમ્ ।

ભક્તાનાં ભાગધેયાબ્ધિતટિદિવ (?) તો મુક્તિમુક્તાપ્રસૂતે-
સ્તસ્યાદઃ કણ્ઠકમ્બોઃ શુભવિભવભુવોઽધ્યેતુ મધ્યેસમાધિ ॥ ૪૮॥

મોક્ષશ્રીવૈજયન્તીં  મુનિનયનમુષઃ ષડ્દ્વિષસ્તર્જયન્તી-
મન્તઃસ્વાન્તં દધીતોદધિમધિશયિતુર્વૈજયન્તીં  જયન્તીમ્ ।

લબ્ઘશ્રીણાઙ્ગસઙ્ગાં   મધુપૃષતશતસ્વેદસન્દોહસાન્દ્રાં
યાં વાજવ્યાજધૂતવ્યજનમલિમધૂરાજયો વીજયન્તિ ॥ ૪૯॥

માલા વૈકુણ્ઠકણ્ઠગ્રહમહબહલામોદમભ્યુલ્લસન્તી
સ્મર્યા સિન્ધોઃ કુમાર્યાસ્તુલયિતુમિવ દોઃસૌકુમાર્યં પ્રગલ્ભમ્ ।

યાં પદ્માસદ્મપુષ્ટાઃ કલિતકલકલાઃ પક્ષલક્ષેણ પાણીન્
વારં વારં ધુવત્યો મધુપયુવતયઃ સાહસાદ્વારયન્તિ ॥ ૫૦॥

ભૂતગ્રામં ચતુર્ધા વિરચયિતુમલં પઞ્ચમૂતસ્વરૂપાં

પૂજ્યાં દણ્ડૈશ્ચતુભિઃ સ્થિતિચતુરતરૈઃ પઞ્ચવર્ણાત્મિકાં ચ ।
ભેત્તું ચિત્તં રમાયા રતિરમણકૃતાં બાણસમ્પૂર્ણતૂણીં
માલાં ધ્યાયેત્તમામુત્તમકુસુમમયીમપ્રમેયાત્મશક્તેઃ ॥ ૫૧॥

સ્મર્તવ્યઃ સાદરં સ્વે મુકુટપરિસરે સ્થાપિતઃ શાર્ઙ્ગિણાપિ
ભ્રૂચાપો રૂપદર્પાદ્રતિપતિ(શરધિં  ) મન્યમાનસ્તૃણાય ।

સંહર્તું વૈરિણઃ ષણ્મુનિહૃદિ ગુણિતં યોગતઃ પ્રસ્ફુરન્તં
યં પશ્યન્ પુષ્પચાપોઽપસરતિ ચપલં હ્રીભયન્યસ્તશસ્ત્રઃ  ॥ ૫૨॥

ત્રાતું તાપત્રયાર્તાન્ સ્વચરણશરણાન્ છાયયોચ્છાયભાજા
કારુણ્યોદઞ્ચિકિઞ્ચિદ્વલિતલલિતયા સંજ્ઞયાશ્વાસયન્તીમ્ ।

આમ્નાયસ્વર્દ્રુમાણાં  સ્થગિતશિખમુપસ્કુર્વતીં  તાં ત્રિધામ્નો
ભ્રૂનામ્નીં  કલ્પવલ્લીં  વિપુલબહુફલાં  પાલયેચ્ચિત્તસીમ્નિ ॥ ૫૩॥

સંયોક્તું ભોગિયોગિદ્વયમપિ યુગપદ્ભક્તિમુક્ત્યઙ્ગનાભ્યા -
મિષ્વભ્યાસાર્થસજ્જીકૃતવિતનુધનુર્યુગ્મકાર્યોદ્યતેન ।

પ્રત્યાક્રષ્ટું યથેષ્ટં વિષયજનજુષં  ચિત્તમત્તેભમિષ્ટં
ચેષ્ટેત ક્રૂરભેદામસૃણઘૃણિયુજા ત્રૈયુગભ્રૂયુગેન ॥ ૫૪॥

અગ્રેરગ્ર્યારણિં  ભૂષણમણિકિરણોદ્દામસૌદામિનીનાં
રાજ્યા નીરાજ્યમાનં નયનપદકૃતાર્થીકૃતાર્કામૃતાંશુમ્ ।

આદિત્યૈર્દુર્ભિદસ્યાન્તરચરતમસો   ધ્વંસકાર્યાય ચિત્તે
કુર્યાદ્દેદીપ્યમાનં દ્યુતિમુખમખિલજ્યોતિષાં ભાસકસ્ય ॥ ૫૫॥

ચન્દન્મન્દસ્મિતેન સ્ફુરદધરપુટં કિઞ્ચિદુત્ફુલ્લગણ્ડા-
ભોગં ભૂયો વિકાસીક્ષણકમલયુગં સાન્દ્રચન્દ્રર્દ્ધિબાધિ   ।

શ્વાસામોદાનુમોદાનુસરદલિગણૈર્ગીતનાસાગુણોઘં
સ્વાલેખ્યાલેખ (સુ) ભ્રલતમથ વદનં દાનવારેર્વિભાવ્યમ્   ॥ ૫૬॥

સ્વઃસોમો દેવતાસ્મૈ હરિરપિ હૃદયં પુમ્પ્રવૃત્તિં  સૃજન્તી
સાયાતાયાતસંજ્ઞાચ્છલભૃદભિધયા શ્વાસમૂર્તિઃ   શ્રુતિશ્ચ ।

તસ્મા (દ) ક્ષાલિમાલાસ્વનિતનુતિપરા સન્નિધિસ્થાર્થવાદઃ
કુર્વીતાદોમુખસ્ય સ્મરણમખમતો મુક્તિકામાધિકારી ॥ ૫૭॥

રુદ્રેણ દ્રુહ્યમાણઃ કિલ કુસુમશરસ્તત્પ્રતીકારહેતો-
રસ્માદુત્પત્સ્યમાનઃ સુહૃદિ નિહિતવાન્ જૈત્રશસ્ત્રાણિ યત્ર ।

રાજીવે બન્ધુજીવે દૃગધરયુગલે વજ્રપુષ્પં ચ નાસાં

પઞ્ચેષૂન્ ભ્રૂધનુશ્ચાર્પયતુ મતિમિહ શ્રીમુકુન્દાનનેન્દૌ  ॥ ૫૮॥
સ્વસ્વાન્તાદેવ દેવો યમજનયદયં વેધસો કલ્પશિલ્પં
ભક્તાનુક્રોશગર્ભાન્મુનિજનમનસાં લીનતા યત્ર મુ (ક્તૌ) ।

(વ્યક્તં) યસ્યાનુબિમ્બા હિમકરનિકરાઃ પૂ (ર્ણિ  )માપૂર્ણબિમ્બા-
સ્તં સેવેતામૃતીયન્નમૃતકરમૃતં ચેતસા તન્મુખાખ્યમ્ ॥ ૫૯॥

વિભ્રદ્બર્હિર્મુખાનાં   મુખમિતિ જનકસ્યાનુરુપં સ્વરૂપં
યદ્ભૂર્જ્વાલાહ્વજિહ્વઃ કબલયતિ હવિર્જુહ્વતાં  સપ્તજિહ્વઃ ।

વપ્રઃ કવ્યપ્રિયાણામપિ લપનતયા તૃપ્તયે ન્યુપ્તભોજી
ન્યસ્યેદાસ્યે મનોઽસ્મિન્નખિલમખભુજસ્તસ્ય વિશ્વમ્ભરસ્ય ॥ ૬૦॥

દુગ્ધસ્નિગ્ધસ્મિતાભામિષવિષદકૃતોન્મેષપીયૂષવર્ષૈઃ
સ્વેષાં (?)દધાને ધૃતમધુરપરિસ્પન્દને (દી)નબન્ધોઃ ।

મન્દશ્વાસાનિલે(ઙ્ગા )ત્તરલકિસલયશ્રીગરિષ્ઠેઽધરોષ્ઠે
ચિન્તાં દન્તાંશુસઙ્ગસ્ફુટકુસુમરજઃ  સુપ્રતિષ્ઠેઽનુતિષ્ઠેત્ ॥ ૬૧॥

માધુર્યો દ્રેકહૃદ્યં વિપરિણતફલં રૂપસમ્પલ્લતાયાઃ
શ્રીપ્રેષ્ઠસ્યોષ્ઠબિમ્બં સ્મરતુ રુચિમદાહૂતબાલાર્કબિમ્બમ્ ।

યન્મૃષ્ટત્વસ્ય તુષ્ટા નિજરમણભુજાપઞ્જરાન્તશ્ચરન્તી
સોત્સેકં સેકભાવં કલયતિ કમલા નારિકાલીરકન્યા (?) ॥ ૬૨॥

આસ્યેન્દુસ્યન્દમાનામૃતવિતતસિરાદ્વારચાતુર્યચૌર્યા
ચર્યા સ્મર્યા ચિરાયારુણરુચિરુચિરા શ્રીધરસ્યાધરશ્રીઃ ।

યોગીન્દ્રાસ્વાદ્યમાનામૃતરસજનની યા ત્રિલોકીજનન્યોઃ
કામં કામં દુહાનાત્યહહ દહતિ તં બિભ્યતાં દેહબન્ધાત્ ॥ ૬૩॥

પઙ્ક્તિદ્વૈધાનુબન્ધિશ્રુતિયુવતિશિરશ્ચારુસીમન્તસીમા
પ્રવ્યક્તાવ્યક્તમુક્તાગુણગુણનિપુણાશ્ચિત્તમારોપણીયાઃ ।

વેદાન્તાર્થસ્ય દન્તાધવલિમબલિનઃ સાન્દ્રસિન્દૂરધારા
સૌન્દર્યં ધારયન્ત્યારભત યદભિતઃ સૌષ્ઠવં સૌષ્ઠલેખા ॥ ૬૪॥

રાજાનં યા દ્વિજાનામજમુખજતયા વિશ્રુતા (?)સ્વજાતં
ભક્ત્યોપાસ્તે ચ કિઞ્ચિત્સ્ફુરદરુણરુચં સાધુ સન્ધ્યાયમાનમ્ ।

સાધિષ્ઠાં વર્ણનિષ્ઠાં વહતિ તદધરં યા પુરસ્કૃત્ય નિત્યં
પૂજ્યા રાજી દ્વિજાનાં પ્રણિહિતમનસા સા દ્વિજેન્દ્રધ્વજસ્ય ॥ ૬૫॥

સ્વચ્છન્દં બન્ધુરત્વં દધદધરદલદ્વન્ધુજીવાનુબન્ધા-
ન્મૌકુન્દં  દન્તવૃન્દં મુદિતમુનિહૃદિન્દીવરં દામ કૌન્દમ ।

વારં વારં વિભાવ્યં ભુવિ વરરસનાધ્યાસનૌજાયિતાયાઃ
પૂજાયૈ જાયતે યત્કિલ કલુષમુષઃ શારદાદેવતાયાઃ ॥ ૬૬॥

સમ્મૃષ્ટે ભૂતિજુષ્ટેશ્ચલકરનિકરૈઃ  કુણ્ડલોદ્યન્મણીનાં
યચ્છેદચ્છેઽસ્ય ગણ્ડસ્થલમુકુરતલે માનસં સમ્મુખીને ।

ચિત્રં યત્રાભિમુખ્યે પ્રસરતિ પરમાનન્દસન્દોહસાન્દ્રં
યોગીન્દ્રાસ્તે સ્વરૂપં કિમપિ વિરહિતાકારમાલોકયન્તિ ॥ ૬૭॥

આકીર્ણૌ કર્ણિકાગ્રોચિતખચિતલસત્પદ્મરાગાંશુરાગૈ  -
ર્લાક્ષાલિપ્તન્દ્નનીલસ્થલકલિકુપિતૌ તૌ કૃપાલોઃ કપોલૌ ।

ધ્યેયૌ તામ્બૂલપઙ્કૈઃ શબલિતવપુષૌ ચ(ચુ)મ્બનાડમ્બરોત્થૈ-
ર્મત્વા યૌ લાઞ્છનં પ્રોઞ્છતુ મુદિતહ્રિયૌ વ્યાપ્રિયેતે પ્રિયે તે ॥ ૬૦॥

સ્નિગ્ધશ્યામામલેન્દ્રોપલવિપુલતરાદર્શદૃશ્યં ક્ષતારિ-
વ્રાતાટોપં કોલસ્થલફલકયુગં ધર્મપાલસ્ય ભાવ્યમ્ ।

સદ્યઃ પ્રચ્છાદ્ય ગાત્રે સ્થિતિચતુરતયા યત્ર (?) મૌ સકામા
કામૌ ભ્રૂખડ્ગલેખે ખલુ મિલિતશિખે યુધ્યમાનૌ દધાતે ॥ ૬૯॥

નસ્યૈરુદ્યત્કષાયૈઃ કષિતુમિવ જગત્પ્રાણરૂપૈરુપાયૈઃ
પુંસાં દોષત્રિકોદ્યદ્ભવગવિપદં યોગતોઽન્તર્વિશન્તીમ્   ।

નાસાં નાસત્યરૂપામમૃતકરતયા વિશ્રુતામાશ્રયેત્તાં
શ્રીસંજ્ઞા સૈન્ધવી બહ્વમનુત ચલિતાધિશ્રિયં યત્પ્રસૂતામ્ ॥ ૭૦॥

ધ્યાયેદ્ધોણાં ઘૃણાબ્ધેસ્તિલસમતુલયા સર્જયાપ્યર્જયન્તી-
માકૃત્યામોદમુઞ્ચૈઃ સકલસુમનસામુત્તમામોદકામઃ ।

યાતાયાતૈર્યદીયાઃ શ્વસિતસતતગા વારિધારાલરોલાન્
રોલમ્બા (?)ર્થસાર્થાકનિશમુપગતાસ્તાદૃશાસ્તોષયન્તિ(?) ॥ ૭૧॥

સર્વેશઘ્રાણવંશં સમભિનિવિશતાં બ્રાહ્મધામારુરુક્ષો-
રુચં નિશ્રેણિકાગ્ર્યાં યમપિ ચ સુષમા નામ શૈલૂષયોષા ।

અધ્યારૂઢા ગુણૈરુચ્છ્રિતમતિવિતતૈર્બિભ્રતી    વિભ્રમર્દ્ધિ
લોકસ્યાલોકગૃધ્નોરપહરતિ ચિરોપાર્જિતાપૂર્વલક્ષ્મીમ્   ॥ ૭૨॥

અભ્યર્ણે કર્ણયોઃ કિં  સ્ખલિતમતિભરાન્નુત્તમુત્તંસપદ્મ-
દ્વન્દ્વં ભ્રામ્યન્મિલિન્દભ્રમકરતરલશ્યામલસ્નિગ્ધતારે ।

દૈત્યૌઘે ધર્મમર્માવિધિ વિરુધિ ક્રુદ્ધવચ્છોણકોણે
ત્રૈલોક્યત્રાતૃનેત્રે બહિરનવહિતસ્વાન્તમન્તર્વિલોક્યે   ॥ ૭૩॥

વિષ્ણોરક્ષ્ણોરભીક્ષ્ણં સ્મરતુ સુમધુરઃ પ્રોચ્ચલત્પ્રેમધારા-
વ્યાત્યુક્ષીકેલયોઽનુક્ષણસુભગતમશ્રીકટાક્ષચ્છટાભિઃ ।

યાભ્યાં નાતિસ્વદન્તે ભવદવવિધુરાન્મૂર્છિતાત્મીયસેચં 
સિઞ્ચદ્ભ્યાં ભક્તલોકાન્ સ્ફુરદુરુકરુણાશીતવીક્ષાભિરદ્ભિઃ ॥ ૭૪॥

વક્ત્રેન્દાવિન્દિરાયાઃ શિથિલરસમિવ બ્રહ્મશર્વાવકાણ્ડે
કુર્વદ્દૌર્ભાગ્યદુઃસ્થાવિતરસુરગણપ્રેક્ષણેઽન્ધં ભવિષ્ણૂ ।

એકૌરસ્યાધિકેષ્ટાન્ શુકસનકમુખાન્ દ્રષ્ટૃસમ્મર્દનષ્ટાન્
અન્વેષ્ટું તાતચારં ચરદભિકકુભં ચક્રિચક્ષુર્વિચિન્ત્યમ્   ॥ ૭૫॥

વૃન્દૈરિન્દીવરાણાં જલજકુલયુજાં સ્વરવપાદપ્રસાદાત્
કાદાચિત્કીં  શ્રયદ્ભિઃ શ્રિયમનિશશુભા દુર્લભા યસ્ય સા શ્રીઃ ।

સાક્ષાલ્લક્ષ્મ્યા યદીક્ષા સમુદયતિ મુદે બ્રહ્મણાપીષ્યમાણા
ચેતસ્યાલોચનીયં નયનયુગમદઃ પુષ્પવલ્લોચનસ્ય ॥ ૭૬॥

યત્સત્યં સત્યવદ્યવ્યવસિતિવિદિતાખ્યૈકસખ્યાત્સ્વકીયા-
દ્યાં સર્વાશાં સવિત્રીં  શ્રુતિરુદિતવતી વિશ્વવિશ્વાસપાત્રમ્ ।

ભક્તેચ્છાપૂર્તિકૈર્મ   (?) કનિયમવશા (?) ત કર્ણપ્રસિદ્ધિઃ
શુશ્રૂષેત શ્રિયાઢ્યાં હૃદિ મુદિતમલે તાં શ્રુતિં  શ્રીપ્રિયસ્ય ॥ ૭૭॥

અન્તઃ સંયન્તુકામેન્દ્રિયગણગજતાયૂથનાથં મદર્થે (ર્દ્ધ-)
રુદ્દામાનં મનોનામકમૃષિજનતાપેક્ષતે યાવપાશા (?) ।

યાભ્યાં બદ્ધાત્મનાં ન પ્રભવતિ ભવતો દુસ્ત્યજોઽપ્યસ્તજન્મા
ભૂયોબન્ધસ્ય બદ્ધોક્ષજિત ઇવ હરેસ્તૌ સ્મરેચ્છ્રોત્રપાશૌ  ॥ ૭૮॥

યોગાધ્વપ્રૌઢતૃષ્ણસ્ત્રુટિતગુણપુટો જુષ્ટતીર્થોઽમૃતર્થીં
ધર્મદ્ધર્થૈ કૂપકર્તુર્વિશતુ   દૃઢપદં કર્ણકૂપે કૃપાલોઃ ।

યદ્ભૂષાશ્માંશુપૂરં નિજનિકટચરા દર્શિતા   હાવભાવં
દિવ્યર્ષીણાં દિદૃક્ષાભરપરિતૃષિતાઃ પશ્ય ધાવન્તિ ગાવઃ ॥ ૭૯॥

ત્રસ્તૌ વૈધુન્તુદારુન્તુદરદકદનાત્સ્વાભયં યાચમાનૌ
યૌ નૂનં વેપમાનાવુડુપતિતપનૌ કર્ણજાહં જિહાનૌ ।

પ્રીત્યા પ્રત્યુદ્ગતૌ ચાયતનયનયુગેનાત્મમૂર્ત્યન્તરત્વાત્
ધ્યાયેદ્રાદહસ્તે રુચિભરરુચિરે કુણ્ડલે ગણ્ડલોકે ॥ ૮૦॥

સ્થાપ્યઃ સઙ્કલ્પકલ્પે મણિમકરમુખાકારશિલ્પોઽસ્ય કર્ણા-
કલ્પોઽમ્ભોયન્ત્રકલ્પઃ કલયત સુધિયો કલ્પરત્નાંશુવંશઃ ।

ત્રૈલોક્યાવાસયોગ્યામપિ વિપુલવપુર્વાપિકાં પૂરયિત્વા
ધાવલ્લાવણ્યપૂરઃ પરિવહતિ બહિઃ સાધ્વનેન ધ્વનેતિ ॥ ૮૧॥

દ્રુહ્યન્તૌ મહ્યમસ્ય શ્રવણમલભવૌ ભાવિનૌ દાનવૌ તૌ ।
નિદ્રાં ગન્તુર્યુગાન્તે દ્રુહિણહૃદિ સમુત્ત્રાસમુત્થાસ્નુમિત્થમ્ ।

સાક્ષાત્પ્રક્ષાલયન્ત્યાવપિ મણિકિરણૈર્નિર્મલં   નિર્મિમાણે 
કર્ણાન્તઃ કર્ણભૂષે પ્રતિભવભિષજઃ પ્રોતચેતીબુભૂષેત્ ॥ ૮૨॥

વક્ત્રાચ્છાસઙ્ગભૃઙ્ગીભવદલકકુલાકારકાલાક્ષરાણાં 
બિભ્રાણાં ધોરણીં  હૃદ્ભુવિ ભુવનગુરોર્ભાવયેદ્ભાલપટ્ટીમ્ ।

અભ્યસ્યન્તીવ યસ્યાં પટુમુનિવટવોઽધ્યેતુમધ્યાત્મવિદ્યાં
(?) શ્રદ્ધાવધાના અપરિચિતતરીં માતૃકાં કામપીમામ્ ॥ ૮૩॥

ધીશૈલૂષાં વિશાલે સમમસૃણતલેય દીપિકાભિઃ
કૈરીટાશ્મચ્છટાભિર્નટયતુ નિટિલોત્સઙ્ગરઙ્ગે   ત્રિસૂર્તેઃ ।

યસ્ય ત્રૈલોચનં લોચનમનલમયં બાધમાનસ્ય (ભાસા)
ત્રાસાર્થં શર્વશત્રોસ્તુલયતિ તિલકો નિસ્તલો રોચનાયાઃ ॥ ૮૪॥

કોટીરાબદ્ધનાનાવિધમણિકિરણૈરુલ્બણાલેખ્યલક્ષ્મીઃ
શ્રીભર્તુર્ભાલભિત્તિઃ સ્વલવણિમસુધાસ્નિગ્ધમૂર્તિર્વિભાવ્યા     ।

પ્રત્યાહારોપવાસાદનુદનુજરિપુધ્યાનપીયૂષ (યૂ) ષૈ-
સ્તન્દ્રાલુઃ પારયિત્વા શ્રયતિ યતિમતિર્યામુપઘ્નાં ચિરાય ॥ ૮૫॥

સાન્દ્રૈરુદ્ભાસિહાસાન્ સુરતરુકુસુમૈરિન્દ્રનીલાધિનીલા-
નન્તઃ પ્રાપ્તપ્રકાશાન્ રચયતુ રુચિરાન્ શ્રીહૃષીકેશકેશાન્ ।

સાર્ધં સ્પર્ધાનુબન્ધાદિવ સમુદયતે વ્યોમકેશસ્ય કેશૈ-
ર્યેષામભ્રાન્તશુભ્રોડુનિવહતિબિડાકાશનીકાશભાવઃ ॥ ૮૬॥

હસ્તીન્દ્રસ્યાર્તિ  સિન્ધૂદ્ધરણમભિહતતાભીતિહસ્તસ્ય દૂરા-
દાર્તત્રાણસ્ય દૂરપ્રસૃમરમહિમા કેશહસ્તો વિચિન્ત્યઃ ।

યં હસ્તીકૃત્ય ભક્ત્યા ભવદવદહનજ્વાલજાલૈર્વિહસ્તાઃ 
કુર્વન્તિ સ્વાન્તદૂરામપિ દુરધિગમાં હસ્તસાન્મોક્ષલક્ષ્મીમ્ ॥ ૮૭॥

કૌટિલ્યં દુષ્ટલોકે કિલ સુજનજને માર્દવં વર્ષુકાબ્દો-

ત્કર્ષક્લેશાર્કતપ્તે વિભજદિવ વિભોઃ કૈશ્યમન્તર્વિચિન્ત્યમ્   ।
કિં  નાધિસ્નિગ્ધતાયાસ્તદુચિતમુચિતં મોચયદ્યસ્વબન્ધૂન્
ભક્તાન્ સંસારબન્ધાત્સ્વયમપિ સુચિરં બન્ધમઙ્ગીકરોતિ  ॥ ૮૮॥

શુભ્રૈરભ્રંલિહૈરુન્મુખમણિકિરણૈર્બ્રહ્મરન્ધ્રોપરિષ્ટ-
દર્ચિર્માર્ગં   સુદુર્ગં નિજભજનમૃતે દર્શયદ્ભક્તપાન્થાન્ ।

પશ્યન્નશ્યનિમેષં મણિમયનયનૈવિસ્મયેનાસ્ય સૃષ્ટિં
સ્મર્તવ્યં પ્રત્નપુંસઃ સ્ફુટરુચિમુકુટં કૂટવદ્રત્નસાનોઃ ॥ ૮૯॥

રત્નૌઘોદ્યત્કરાગ્રૈર્મુખમપિ કકુભાં પત્રલેખાલિખન્તં
બઘ્નન્તં સાન્દ્રચન્દ્રાતપતતિમભિતો ભક્તમુક્ત્યુત્સવાય ।

અગ્રીયોગ્રભાવાદ્ગગનતરુશિરઃસ્મેરતારાપ્રસૂના-
ન્યુચ્ચાનુચ્ચેતુકામં સ્વમનસિ કુરુતાં કૈટભારેઃ કિરીટમ્ ॥ ૯૦॥

રત્નૌઘોદ્યત્કરાગ્રૈર્મુખમપિ કકુભાં નીલરત્નાંશુધારા-
કારાન્નારાચસારાનપિ હરિધનુષો હીરરોચિઃપ્રરોહાન્ ।

તદ્વીરાશંસનં સંસરણમભિ રણે દારૂણે વૈરિમુખ્યૈઃ
કામાદ્યારખ્યૈર્મુનીનામુપકરણકરં સંસ્મરેત્તત્કિરીટમ્ ॥ ૯૧॥

યોગીન્દ્રાણાં દ્વિષઃ ષડિષધરવિષમાનિચ્છતાં રોદ્ધમદ્ધા
વોત્રૌઘોત્થૈર્મધોનો(??) ધનુર્ભિરગણિતૈશ્ચિત્ર   (?)દ્ગણૈશ્ચ (?) ।

નિર્વાણીભૂય ભૂયઃ સફલયતિ મતિં  યો ભિયા ભાવમૂલં
નશ્યદ્દોષાં વિભૂષાં મહયતુ મહિતં મૌલિમામ્નાયમૌલેઃ ॥ ૯૨॥

ઇતિ શ્રીજીવદાસવંશાવતંસશ્રીવિદ્યાકરપુરોહિતમહાપાત્રકૃતં
શ્રીમન્નારાયણપ્રત્યઙ્ગવર્ણનાશતકં  સમ્પૂર્ણમ્ ।

